
                Október
Héraðssýning lambhrúta á Snæfellsnesi

Föstudaginn 14. okt. í Haukatungu-Syðri 2 í Kolbeinsstaðahreppi og hefst klukkan 20.30

Laugardaginn 15. okt. í Bjarnarhöfn í Helgafellssveit og hefst klukkan 13.00

Sauðfjáráhugafólk er hvatt til að mæta og fylgjast með sýningunum en það verður mikið spáð og þuklað. Verðlaunaafhending verður í lok sýningarinnar í Bjarnarhöfn. 
Reglur vegna lambhrútasýningar á Snæfellsnesi

· Þetta er eingöngu sýning á lambhrútum.

· Hrúturinn verður að vera fæddur á Snæfellsnesi og því má ekki koma með hrúta sem eru aðkeyptir.

· Allir hrútar skulu hafa verið stigaðir, hrútarnir verða ekki stigaðir aftur heldur

verður stuðst við fyrri stigun.

· Nauðsynlegt er að koma með stigun hrútanna með á sýninguna. Ef það er ekki

gert er viðkomandi hrútur ekki með í sýningunni.

· Hvert býli má koma með 3 hrúta í hverjum flokki. Þ.e. 3 kollótta, 3 hyrnda, 3

mislita og ferhyrnda.

· Hrútar sem koma á sýninguna verða að ná 83 stigum, það á þó ekki við mislita

og ferhyrnda hrúta.
Hrútasýning Mýramanna
Lambhrútasýning verður haldin sunnudaginn 16. október í Lækjarbug og hefst hún kl. 14.00 

Þar munu ráðunautar frá BV mæta og raða hrútunum. Ætlast er til hrútar hafi verið stigaðir fyrir sýningu. Þeir hrútar verða ekki stigaðir aftur heldur verður stuðst við fyrri stigun. Nauðsynlegt er að koma með stigun hrútanna með á sýninguna, að öðrum kosti verður viðkomandi hrútur ekki með í sýningunni. Hvert býli má koma með 2 hrúta í hverjum flokki, þ.e. 2 kollótta, 2 hyrnda, 2 mislita og ferhyrnda.
Íslandsmeistarinn í þukli frá Bassastöðum mætir jafnvel á svæðið.
Kaffi og súkkulaðirúsínur á boðstólnum! Nánari upplýsingar hjá Sigurjóni á Mel í síma 867-8108.
Jörð.is

Fyrirhugað er að halda námskeið í jörð.is ef áhugi er fyrir hendi. Áhugasamir vinsamlegast hafið samband á skrifstofu í síma 437-1215. Þar sem námskeið verða haldin þarf að vera góð nettenging og er æskilegur fjöldi á námskeið 10-12 manns. Tekin verður ákvörðun um staðsetningu og tíma námskeiða þegar ljóst er hver þátttakan verður. 
Haustfundir Landssambands kúabænda

Líkt og fyrri ár mun Landssamband kúabænda standa fyrir röð haustfunda á vegum samtakanna. 

Á fundunum verður farið yfir eftirfarandi atriði:

1. Framleiðsla og sala mjólkurafurða.

2. Framleiðsla og sala nautakjöts.

3. Verðlags og afkomumál.

4. Framkvæmd mjólkursamnings.

5. Lánamál bænda.

6. Greiðslumark mjólkur og kvótamarkað.

7. Lög og reglugerðir sem varða greinina.

8. Stöðu aðildarumsóknar að ESB .

9. Stefnumörkun Landssambands kúabænda til 2021.

Framsögumenn á fundunum verða Sigurður Loftsson, formaður LK og Baldur Helgi Benjamínsson, framkvæmdastjóri LK. 


Fundir á starfssvæði BV:

· Föstudagur 21. október. Hótel Hamar Borgarnesi kl. 12.00. 

· Mánudagur 24. október. MS Búðardal kl. 20.30. 

· Miðvikudagur 26. október. Friðarsetur Holti í Önundarfirði kl. 12.00. 

· Miðvikudagur 26. október. Kaffi Kjós kl 20.30.
Kúabændur eru hvattir til að fjölmenna!

Kvótamarkaður

Vakin er athygli á því að næsti kvótamarkaður í mjólk verður haldinn þann 
1. nóvember næstkomandi. Þeir sem óska eftir að kaupa eða selja greiðslumark á markaðnum skulu skila inn til Matvælastofnunar tilboðum í lokuðu umslagi sem skulu tilgreina nafn og kennitölu tilboðsaðila, heimili og lögbýlisnúmer, netfang ef það er fyrir hendi og það magn og verð greiðslumarks sem boðið er til sölu eða leitað er eftir kaupum á. Tilboðin skulu hafa borist til Matvælastofnunar eigi síðar en þann 25. október þegar markaður er haldinn 1. nóvember. 

Nánari upplýsingar um kvótamarkaðinn er að finna á heimasíðunni mast.is

Gæðastýringarnámskeið

Dagana 7.-11. nóvember verða haldin 1-3 námskeið í gæðastýrðri sauðfjárrækt. Staðsetning og fjöldi námskeiðanna fer eftir því hvaðan þátttakendur eru og fjölda þeirra. 

Nýir þátttakendur í gæðastýringu í sauðfjárrækt þurfa að sækja um þátttöku til Matvælastofnunar á þar til gerðum umsóknareyðublöðum. Umsóknarfrestur er til 20. nóvember ef framleiðandi óskar eftir álagsgreiðslum fyrir næsta almanaksár. Eitt af grunnskilyrðum fyrir þátttöku í gæðastýringu í sauðfjárrækt er að hafa sótt undirbúningsnámskeið. Námskeiðin hefjast kl 10.00 fyrir hádegi og þeim lýkur kl 18.00. Námskeiðin eru styrkt af Starfsmennasjóði bænda. 

Þeir sem óska eftir að sækja fyrirhuguð námskeið eru vinsamlegast beðnir að skrá þátttöku hjá
Bændasamtökum Íslands fyrir 20. október. Unnt er að skrá þáttöku í síma 563-0300 eða með tölvupósti á netfangið bella@bondi.is.
Lambadómar - Skráningar

Þeir sem skrá lambadóma sjálfir eru minntir á að ljúka skráningu sem fyrst. Athugið að veittur er afsláttur af vinnu við lambaskoðun ef innslegnum dómum er skilað fyrir 20. október næstkomandi.

	

	

	


Bútækniráðgjöf

Dagana 9., 10. og 11. október n.k. verður Unnsteinn Snorri Snorrason bútækniráðgjafi Bændasamtakanna staddur á Vestfjörðum.

Bændum í Ísafjarðarsýslum og V-Barðastrandasýslu sem óska eftir að fá Unnstein í heimsókn er bent á að hafa samband við hann í síma  437-0213 eða gsm 899-4043 sem allra fyrst.  

Einnig er hægt að senda tölvupóst á póstfangið uss@bondi.is.

Viðfangsefnin sem Unnsteinn hefur aðallega sérhæft sig í eru m.a.


-   Innra skipulag í gripahúsum


-   Vinnuferlar og vinnuhagræðing


-   Vinnuhagræðing við fjárrag og hönnun sauðburðaraðstöðu 


-   Vinnuöryggi


-   Vélakostnaður í jarðrækt og við fóðuröflun

Ferðinni vestur lýkur með fræðslufundi hjá búnaðarfélaginu Bjarma í Friðarsetrinu í Holti í Önundarfirði kl. 20:00  þriðjudagskvöldið 11. október.

Fyrirhugað er að skipuleggja samsvarandi ferð um Vesturland ef næg þátttaka fæst. Áhugasamir vinsamlegast hafið samband við skrifstofu BV í síma 437-1215 og skráið ykkur á lista. 
Orðsending frá Landlínum - Hnitsetning landamerkja

Þegar átaksverkefni í hnitsetningu landamerkja á starfsvæði Búnaðarsamtaka Vesturlands (BV) fór af stað á seinni hluta ársins 2007 gerðu BV og Landlínur með sér samkomulag um að síðarnefnda fyrirtækið tæki að sér að útbúa landamerkjaskjöl til þinglýsingar fyrir landeigendur.  BV gerði einnig samning við fyrirtæki sem heitir Lofmyndir um afnot af myndkortum (hnitréttum lofmyndum) sem mikilvægar eru til gagnaöflunar við hnitsetningu landamerkja.  

Í samkomulagi BV og Landlína var fallist á að veita afslátt af vinnu Landlína til aðildarfélaga BV.  Í lok síðasta árs sagði BV upp samningi sínum um frekari afnot af myndkortunum. Þeir sem höfðu þá skráð sig í verkefnið og greitt afnotagjald af myndkortunum halda þeim afnotarétti. Landeigendur eru hins vegar hvattir til að ljúka hnitsetningu jarða sinna sem fyrst og mun afsláttur Landlína haldast óbreyttur fram til 31. október n.k. 
Ef einhverjar spurningar vakna vinsamlegast hafið samband við Þórð eða Sigurbjörgu hjá Landlínum í síma 435 1254 eða netfangið thordur@landlinur.is.
Breytingar á greiðsluseðlum BV
Undanfarin ár hefur innheimta frá BV komið til bænda á greiðsluseðli sem jafnframt er reikningur.  Nú verður breyting á þar sem í framtíðinni munu reikningar sem bændum berast jafnframt stofnast sem kröfur í heimabanka en ekki verða á sérstöku greiðsluseðilsformi.  Eftir sem áður verður hægt að greiða í heimabanka eða fara með reikninga í banka og greiða eftir greiðslurönd á reikningi.  Eini munurinn er því pappírinn sem notaður er og formið.  Með þessu þarf ekki að kaupa sérprentuð reikningseyðublöð og sparast umtalsvert í rekstri skrifstofunnar.   Bókhaldsþjónusta BV mun þó nota greiðsluseðla eitthvað áfram en áformað er að breyta þessu fyrirkomulagi þar í framtíðinni.
Haustfagnaður Félags sauðfjárbænda í Dalasýslu
Haustfagnaður Félags sauðfjárbænda í Dalasýslu verður haldinn helgina 21.-22. okt. 2011. Á dagskrá verður meðal annars; Hrútasýningar, sviðaveisla, hagyrðingar, Íslandsmeistarakeppni í rúningi, markaður, grillveisla, prjónasamkeppni, stórdansleikir og margt fleira. 
Áhugafólk um íslenska sauðfjárrækt er hvatt til að mæta í dalina og gera sér glaðan dag!

Nánar auglýst síðar á heimasíðu Dalabyggðar, www.dalir.is og á heimasíðu BV, www.buvest.is. 

Prjónasamkeppni FSD

Prjónasamkeppnin verður nú í þriðja sinn í tengslum við haustfagnað FSD fyrsta vetrardag. Sú breyting verður nú á að keppt verður í tveimur flokkum. Flokki fullorðinna og auk þess flokki barna 16 ára og yngri. Í ár snýst keppnin um að að prjóna fylgihluti úr íslenskri ull. Nú er bara að láta hugmyndaflugið njóta sín, taka fram prjónana og hefjast handa.
Framleiðnisjóður landbúnaðarins auglýsir

Framleiðnisjóður landbúnaðarins auglýsir styrki til nýsköpunar atvinnu á bújörðum, samstarfsverkefni bænda og annarar eflingu atvinnu til sveita. 
Umsóknarfrestur er til 5. desember n.k. (Póststimpill gildir). Allar nánari upplýsingar eru veittar á skrifstofu Framleiðnisjóðs landbúnaðarins, Hvanneyri í síma 430-4300 eða í gegnum netfangið fl@fl.is. 
Sauðamessa 2011 - Ærleg skemmtun í Skallagrímsgarði og víðar

Forspilið er að vanda fjárrekstur frá Dvalarheimili aldraðra, eftir Borgarbraut og í Skallagrímsgarð, stundvíslega kl 13.30 – Messuhald í Skallagrímsgarði hefst kl. 14.00.

Meðal þeirra sem fram koma eru Óskar Pétursson stórsöngvari frá Álftagerði, Stór-Ásfjölskyldan (The Big Ace Band), Kristján Björn Snorrason (upplyftari), Guðbjartur Hannesson velferðarráðherra og Þórarinn Hjartarson frá Tjörn í Svarfaðardal. 

Nemendur MB rekja æviferil mannsins frá sjónarhóli sauðkindarinnar, mestu átvögl alheimsins éta kappi í árlegu lærakappáti. Borgfirskir sauðfjárbændur bjóða öllum í kjötsúpu eins og hún gerist best en Raftar sjá um framleiðslu súpunnar eins og fyrri ár. Sauðamessumarkaðurinn verður síðan að sjálfsögðu á sínum stað með fjölbreytt sauðavöruúrval. Fjallkóngur og réttarstjóri er Jón Eyjólfsson á Kópareykjum. 

Lopapeysukeppni

Á sauðamessu verða veittar viðurkenningar fyrir sauðslegasta klæðaburðinn í þremur flokkum: 1. Fallegasta lopapeysan. 2. Frumlegasta lopaflíkin. 3. Flottasta lopahúfan.  Skráning á staðnum. 

Ungbændakeppni

Aðstandendur sauðamessu og samtök ungra bænda hafa gert með sér samkomulag um að halda Landskeppni ungbænda í tengslum við Sauðamessu. Keppnin fer fram við Menntaskóla Borgarfjarðar um leið og hátíðarhöldum í Skallagrímsgarði lýkur kl. 16.33. Þar leiða bestu, öflugustu, snörpustu og gáfuðustu ungbændur úr hverjum landsfjórðungi saman hesta sína í geysispennandi keppni þar sem reynir á þor og þol, snerpu, útsjónarsemi og grimmd keppenda. 

Réttardansleikur í Reiðhöllinni – rétt að vera í réttarlegum klæðnaði – hljómsveitin Skítamórall skemmtir. Dansinn dunar frá kl. 22.00 – 02.00. Miðaverð kr. 2.500.- Sætaferðir frá Hyrnunni. 

